
1. Y cefndir 

Bil Ffyniant Bro ac Adfywio Llywodraeth y DU 

1. Cyflwynwyd y Bil Ffyniant Bro ac Adfywio1 (y Bil) yn Nhŷ’r Cyffredin ar 11 Mai 
2022. Caiff ei noddi gan yr Adran Ffyniant Bro, Tai a Chymunedau. 

2. Mae enw hir y Bil yn nodi pwrpas y Bil fel a ganlyn: 

“make provision for the setting of levelling-up missions and 
reporting on progress in delivering them; about local 
democracy; about town and country planning; about 
Community Infrastructure Levy; about the imposition of 
Infrastructure Levy; about environmental outcome reports for 
certain consents and plans; about regeneration; about the 
compulsory purchase of land; about information and records 
relating to land, the environment or heritage; for the provision 
for pavement licences to be permanent; about governance of 
the Royal Institution of Chartered Surveyors; about vagrancy 
and begging; and for connected purposes.” 

3. Ar adeg cytuno ar ein hadroddiad, roedd y Bil wedi cwblhau ei Drydydd 
Darlleniad yn Nhŷ’r Arglwyddi, gan ystyried gwelliannau’r Arglwyddi yn Nhŷ’r 
Cyffredin a drefnwyd ar gyfer 17 Hydref 2023.    

Memoranda Cydsyniad Deddfwriaethol Llywodraeth Cymru 

4. Mae Rheolau Sefydlog 29.1 a 29.2 yn darparu ei bod yn ofynnol gosod 
memorandwm cydsyniad deddfwriaethol pan fydd Bil perthnasol yn y DU yn 
gwneud darpariaeth o ran Cymru at unrhyw ddiben sydd o fewn cymhwysedd 
deddfwriaethol y Senedd neu sy’n addasu ei chymhwysedd deddfwriaethol. 

5.  Mae’r Pwyllgor wedi adrodd ar femoranda cydsyniad deddfwriaethol 
blaenorol Llywodraeth Cymru ar y Bil yn yr adroddiadau a ganlyn, sy’n cynnwys 
gwybodaeth gefndir berthnasol am y memoranda hynny:   

▪ Memoranda Cydsyniad Deddfwriaethol Llywodraeth Cymru ar y Bil Ffyniant 
Bro ac Adfywio (Chwefror 2023) 

 
1 Y Bil Ffyniant Bro ac Adfywio, fel y’i cyflwynwyd (Bil 6) 

https://senedd.cymru/media/td4ehnit/cr-ld15690-w.pdf
https://senedd.cymru/media/td4ehnit/cr-ld15690-w.pdf
https://publications.parliament.uk/pa/bills/cbill/58-03/0006/220006.pdf

▪ Memorandwm Cydsyniad Deddfwriaethol Atodol Llywodraeth Cymru 
(Memorandwm Rhif 3) ar y Bil Ffyniant Bro ac Adfywio (Mehefin 2023) 

▪ Memorandwm Cydsyniad Deddfwriaethol Atodol Llywodraeth Cymru 
(Memorandwm Rhif 4) ar y Bil Ffyniant Bro ac Adfywio (Medi 2023) 

6. Ar 6 Hydref 2023, gosododd y Gweinidog Newid Hinsawdd (y Gweinidog), 
Femorandwm Cydsyniad Deddfwriaethol Atodol (Memorandwm Rhif 5) gerbron y 
Senedd mewn perthynas â’r Bil.2  

7. Cytunodd y Pwyllgor Busnes ar 10 Hydref 2023 y dylai'r Pwyllgor 
Deddfwriaeth, Cyfiawnder a’r Cyfansoddiad, y Pwyllgor Newid Hinsawdd, yr 
Amgylchedd a Seilwaith a Phwyllgor yr Economi, Masnach a Materion Gwledig 
gyflwyno adroddiad ar y Memorandwm erbyn 16 Hydref 2023.3 

Memorandwm Rhif 5 Llywodraeth Cymru 

8. Ym Memorandwm Rhif 5, mae’r Gweinidog yn nodi fel a ganlyn:  

“Ar 28 Medi 2023, cyflwynodd Llywodraeth y DU welliannau i’w 
hystyried yng Nghyfnodau Terfynol Tŷ’r Arglwyddi. Mae’r 
gwelliannau hyn yn ymwneud â Rhan 6 (Adroddiadau am 
Ganlyniadau Amgylcheddol). Bydd y gwelliannau hyn yn 
effeithio ar ddarpariaethau yn y Bil fel y'i cyflwynwyd sydd o 
fewn cymhwysedd deddfwriaethol Senedd Cymru.”4 

9. Ar ôl cwblhau trafodion yn Nhŷ’r Arglwyddi, bydd y Bil yn dychwelyd i Dŷ’r 
Cyffredin i ystyried Gwelliannau’r Arglwyddi. Mae Memorandwm Rhif 5 yn cyfeirio 
at ddau gynnig yn lle Gwelliannau’r Arglwyddi a gyflwynwyd gan Lywodraeth y 
DU.5   

10. Y cynnig cyntaf yw cynnig gwelliant i’r Bil yn lle Gwelliant 90 gan yr 
Arglwyddi.6 Mae’n ymwneud â’r pwerau gwneud rheoliadau y mae Gweinidogion 
Cymru yn eu rhoi o dan y Bil mewn perthynas ag Adroddiadau ar Ganlyniadau 
Amgylcheddol.  

 
2 Llywodraeth Cymru, Memorandwm Cydsyniad Deddfwriaethol Atodol, (Memorandwm Rhif 5), Y 
Bil Ffyniant Bro ac Adfywio, Hydref 2023  
3 Y Pwyllgor Busnes, Amserlen i’w hystyried: Y Memorandwm Cydsyniad Deddfwriaethol Atodol 
(Rhif 5) ar y Bil Ffyniant Bro ac Adfywio, Hydref 2023 
4 Memorandwm Rhif 5, paragraff 12 
5 Memorandwm Rhif 5, paragraffau 16 a 20    
6 Gweler Bil 369 (Gwelliannau’r Arglwyddi) a Ystyried gwelliannau’r Arglwyddi ar gyfer y Bil Ffyniant 
Bro ac Adfywio 

https://senedd.cymru/media/kxtab1tm/cr-ld15878-w.pdf
https://senedd.cymru/media/kxtab1tm/cr-ld15878-w.pdf
https://senedd.cymru/media/s1cpou1w/cr-ld16074-w.pdf
https://senedd.cymru/media/s1cpou1w/cr-ld16074-w.pdf
https://senedd.cymru/media/lagmby54/slcm-ld16072-w.pdf
https://senedd.cymru/media/lagmby54/slcm-ld16072-w.pdf
https://senedd.cymru/media/gffb4i1z/cr-ld16077-w.pdf
https://senedd.cymru/media/gffb4i1z/cr-ld16077-w.pdf
https://publications.parliament.uk/pa/bills/cbill/58-03/0369/220369.pdf
https://bills.parliament.uk/bills/3155/stages/17959/motionsandamendments
https://bills.parliament.uk/bills/3155/stages/17959/motionsandamendments

11. O dan y Bil fel y’i diwygiwyd yn flaenorol, roedd yn ofynnol i Weinidogion 
Cymru roi sylw i’r Cynllun Gwella Amgylcheddol wrth arfer pwerau gwneud 
rheoliadau o’r fath. Mae’r cynllun hwnnw’n gynllun gan Lywodraeth y DU sy’n 
gymwys mewn perthynas â Lloegr yn unig.7 Mae Memorandwm Rhif 5 yn nodi 
bod hyn wedi’i drafod yn flaenorol rhwng swyddogion Llywodraeth y DU a 
Llywodraeth Cymru a chynigiwyd y byddai angen i Weinidogion Cymru yn lle 
hynny ystyried y cynllun adnoddau naturiol cenedlaethol (sy’n ofynnol gan adran 9 
o Ddeddf yr Amgylchedd (Cymru) 2016) wrth wneud rheoliadau Adroddiadau ar 
Ganlyniadau Amgylcheddol.  

12. Fodd bynnag, oherwydd amryfusedd, ni chafodd y ddarpariaeth hon ei 
mewnosod yn y cyfnod diwygio blaenorol. Mae’r gwelliant a gynigir felly yn ceisio 
unioni’r sefyllfa hon fel y bydd yn rhaid i Weinidogion Cymru roi sylw i’r cynllun 
adnoddau naturiol cenedlaethol wrth wneud rheoliadau Adroddiadau ar 
Ganlyniadau Amgylcheddol.8 

13. Yr ail gynnig yw cynnig gwelliant i’r Bil yn lle Gwelliant 285 gan yr Arglwyddi.9 
Mae’r gwelliant arfaethedig yn ymwneud â chychwyn darpariaeth benodol yn y 
Bil.10  

14. Mae’r ddarpariaeth dan sylw11 yn diwygio Atodlen 7B i Ddeddf Llywodraeth 
Cymru 2006 (Deddf 2006) fel bod y Ddeddf Ffyniant Bro ac Adfywio, fel y’i gelwir, 
yn cael ei hychwanegu at y rhestr o ddeddfiadau ym mharagraffau 9(8)(b) ac 
11(6)(b). Mae Memorandwm Rhif 5 yn egluro mai effaith y ddarpariaeth hon yw y 
gall y Senedd, yn y dyfodol, newid pwerau cydredol i wneud rheoliadau mewn 
perthynas â chynllunio ac Adroddiadau ar Ganlyniadau Amgylcheddol heb 
gydsyniad Llywodraeth y DU.  

15. Fodd bynnag, yn flaenorol o dan y Bil, roedd y ddarpariaeth i ddiwygio Deddf 
2006 i’w dwyn i rym ar ddiwrnod a bennwyd gan yr Ysgrifennydd Gwladol drwy 
reoliadau. Dywed Llywodraeth Cymru nad oedd yn ystyried hyn yn dderbyniol 
ond, yn dilyn trafodaethau, cytunodd Llywodraeth y DU i gyflwyno’r gwelliant. Os 

 
7 Yn ei adroddiad ar Femorandwm Rhif 4, tynnodd y Pwyllgor Newid Hinsawdd, yr Amgylchedd a 
Seilwaith sylw at y mater hwn, gan argymell bod y Gweinidog Newid Hinsawdd yn egluro’r 
safbwynt a fabwysiadwyd yn y Bil (fel y’i diwygiwyd yn y Cyfnod Adrodd yn Nhŷ’r Arglwyddi).  
8 Memorandwm Rhif 5, paragraffau 13 i 16 
9 Gweler Bil 369 (Gwelliannau’r Arglwyddi) a Ystyried gwelliannau’r Arglwyddi ar gyfer y Bil Ffyniant 
Bro ac Adfywio 
10 Gweler y drafodaeth ar Welliant 271 ym Memorandwm Cydsyniad Deddfwriaethol Atodol 
(Memorandwm Rhif 4) y Bil Ffyniant Bro ac Adfywio Llywodraeth Cymru. 16 Awst 2023, paragraff 75 
11 Cymal 245 Bil Tŷ’r Arglwyddi, (fel y’i diwygiwyd ar yr Adroddiad)   

https://senedd.cymru/media/uyklqoms/cr-ld16057-w.pdf
https://publications.parliament.uk/pa/bills/cbill/58-03/0369/220369.pdf
https://bills.parliament.uk/bills/3155/stages/17959/motionsandamendments
https://bills.parliament.uk/bills/3155/stages/17959/motionsandamendments
https://senedd.cymru/media/s05daws4/slcm-ld15998-w.pdf
https://senedd.cymru/media/s05daws4/slcm-ld15998-w.pdf
https://cynulliad.sharepoint.com/sites/LJC-6S/Shared%20Documents/Consent/LCMs/25.%20Levelling-up%20Bill/Memo%205/LJC%20LUP%20Bill%20SLCM%20No.5%20Draft%20Report%20.docx

cytunir ar y gwelliant, bydd y ddarpariaeth bellach yn dod i rym ddau fis ar ôl i’r Bil 
gael Cydsyniad Brenhinol.12 

Safbwynt Llywodraeth Cymru 

16. Mae’r Gweinidog yn nodi ym Memorandwm Rhif 5:  

“Yn SLCM 4, nodais fod y darpariaethau mewn perthynas ag 
adroddiadau am ganlyniadau amgylcheddol yn fuddiol, a’m 
bod yn cefnogi eu cymhwyso i Gymru.  

Mae’r gwelliannau a wneir yn y fan hon yn golygu bod y 
fframwaith deddfwriaethol ar gyfer gwneud rheoliadau 
Adroddiadau am Ganlyniadau Amgylcheddol yn rhai penodol i 
Gymru a bod y gwelliannau cychwyn yn sicrhau na effeithir ar 
ein setliad. (…) 

Rwy’n dal i ystyried bod y darpariaethau cyffredinol mewn 
perthynas ag Adroddiadau am Ganlyniadau Amgylcheddol yn 
rhai priodol i Gymru a bod y gwelliannau hyn yn unioni 
problemau drafftio sy’n golygu fy mod yn argymell bod Senedd 
Cymru yn rhoi ei chydsyniad i’r Bil hwn.”13 

2. Trafodaeth y Pwyllgor 

17. Gwnaethom drafod Memorandwm Rhif 5 yn ein cyfarfod ar 9 Hydref 2023 a 
chytuno ar ein hadroddiad ar 16 Hydref 2023.  

Ein barn ni 

Sylwadau cyffredinol ar gydsyniad 

18. Rydym yn nodi asesiad Llywodraeth Cymru o welliannau a gyflwynwyd i’r Bil 
gan Lywodraeth y DU sy’n destun Memorandwm Rhif 5.  

19. Rydym hefyd yn nodi, er bod y gwelliannau’n ymwneud â Rhan 6 o’r Bil, eu 
bod hefyd yn berthnasol i Rannau 3, 12 a 13.  

Casgliad 1. Rydym yn cytuno bod y gwelliannau a nodir ym Memorandwm Rhif 5 
yn ymwneud â darpariaethau yn y Bil sy’n dod o fewn diben sydd o fewn 

 
12 Memorandwm Rhif 5, paragraffau 17 i 20 
13 Memorandwm Rhif 5, paragraffau 21, 22 a 25 

cymhwysedd deddfwriaethol y Senedd, fel y’i disgrifir yn Rheol Sefydlog 29; ac 
felly, pe derbynnir y gwelliannau, bydd angen cydsyniad y Senedd ar gyfer y 
darpariaethau diwygiedig.    

20. Er gwaetha’r pryderon yr ydym wedi’u mynegi yn ein hadroddiadau blaenorol 
am y dull a fabwysiadwyd gan Lywodraeth Cymru mewn perthynas â 
darpariaethau Adroddiadau ar Ganlyniadau Amgylcheddol yn y Bil, rydym yn 
croesawu’r hyn y mae’r gwelliannau a gyflwynwyd gan Lywodraeth y DU yn ceisio’i 
gyflawni.  

21. Fodd bynnag, mae cyflwyno’r gwelliannau’n hwyr, ynghyd â dealltwriaeth o’r 
goblygiadau pe na baent wedi’u cyflwyno (neu os na chânt eu derbyn) yn tynnu 
sylw at y dull anfoddhaol ar y cyfan o ddefnyddio Biliau’r DU i ddeddfu mewn 
meysydd polisi datganoledig.    


